
	Ministeru tal-Intern

	
	
	

	
	
	


Digriet Nru                           ta’

li jistabbilixxi l-projbizzjoni ta’ tixrid ta’ kwalunkwe messaġġ li jindika l-operazzjonijiet tal-pulizija f’ċerti perimetri permezz ta’ servizzi elettroniċi ta’ għajnuna fis-sewqan jew fin-navigazzjoni
NOR : INTS1711178D
Pubbliku kkonċernat : operaturi fis-settur tat-teknoloġija, utenti tat-triq, maġistrati, forzi tal-pulizija.
Suġġett: il-projbizzjoni ta’ tixrid ta’ kwalunkwe messaġġ li jindika l-preżenza tal-forzi tal-pulizija f’perimetri stabbiliti minn dawn l-awtoritajiet.
Dħul fis-seħħ : it-test se jidħol fis-seħħ skont il-kundizzjonijiet stipulati mill-Artikolu 2 tiegħu.
Notifika : dan id-Digriet għandu l-għan li jipprojbixxi t-tixrid ta’ kwalunkwe messaġġ jew indikazzjoni, permezz ta’ servizzi elettroniċi ta’ għajnuna fis-sewqan jew fin-navigazzjoni, li jiġu kkomunikati mill-utenti ta’ dan is-servizz u li kapaċi jkunu detrimentali għall-effiċjenza fit-twettiq tal-operazzjonijiet tal-ordni pubblika għas-sikurezza stradali jew tal-operazzjonijiet tal-pulizija tal-qasam kriminali. Dawn il-perimetri, ikkomunikati lill-operaturi ta’ dawn is-servizzi elettroniċi, se jkunu dawk fejn ikunu se jitwettqu xi kontrolli sensittivi, b’mod partikolari fil-kuntest tal-ġlieda kontra t-terroriżmu jew il-kriminalità organizzata, tal-azzjonijiet għas-sikurezza stradali, tat-tfittxija għal priġunieri maħruba jew għal persuni maħtufa.
Referenzi : dan id-Digriet jista’ jiġi kkonsultat fuq is-sit Légifrance (http://www.legi-france.gouv.fr).
Il-Prim Ministru,
Skont ir-rapport tal-Ministeru tal-Intern,
Wara li kkunsidra d-Direttiva (UE) 2015/1535 tal-Parlament Ewropew u tal-Kunsill tad-9 ta’ Settembru 2015, li tistabbilixxi proċedura għall-għoti ta' informazzjoni fil-qasam tar-regolamenti tekniċi u tar-regoli dwar is-servizzi tas-Soċjetà tal-Informatika u b’mod partikolari n-Notifika Nru sena/XXX/F;
Wara li kkunsidra l-proċedura kriminali, b’mod partikolari tal-Artikolu R. 610-1 tagħha;
Wara li kkunsidra l-Kodiċi tat-Triq;
Wara li kkunsidra l-opinjoni tal-grupp interministerjali permanenti għas-sikurezza stradali ddatat XX: 
Wara li kkonsulta l-Kunsill tal-Istat (it-taqsima tax-xogħlijiet pubbliċi),
Jordna:
Artikolu 1
Wara t-Titolu III tal-ewwel ktieb tal-parti regolatorja tal-Kodiċi tat-Triq, ġie introdott titolu IIIa bit-test li ġej:
"Titolu IIIa: Kxif tal-pożizzjoni tal-operazzjonijiet tal-pulizija
"Art.- R. 131-1.-Huwa pprojbit li l-operaturi kollha ta’ servizz elettroniku ta’ għajnuna fis-sewqan jew fin-navigazzjoni jxerrdu, permezz ta’ dan is-servizz, kwalunkwe messaġġ jew indikazzjoni li jiġu kkomunikati mill-utenti ta’ dan is-servizz f’perimetri u matul perjodi stabbiliti mill-awtoritajiet pubbliċi, fejn l-operazzjonijiet tal-ordni pubblika għas-sikurezza stradali jew l-operazzjonijiet tal-pulizija tal-qasam kriminali kapaċi jkunu jridu jitwettqu u dan it-tixrid kapaċi jkun detrimentali għall-effiċjenza ta’ dawn l-operazzjonijiet. Dawn il-perimetri jistgħu jinkludu xi toroq miftuħa jew magħluqa għaċ-ċirkulazzjoni pubblika.
Dawn il-perimetri ma jistgħux jaqbżu l-għoxrin kilometru. It-tul ta’ din il-projbizzjoni stabbilita fl-ewwel paragrafu ma jistax jaqbeż l-erbgħa u għoxrin siegħa. 
It-tagħrif relatat mat-tul tal-projbizzjoni u mal-perimetri li fihom huwa pprojbit it-tixrid ta’ dawn il-messaġġi jew indikazzjonijiet, huwa kkomunikat mill-operaturi ta’ servizz elettroniku ta’ għajnuna fis-sewqan jew fin-navigazzjoni skont il-kundizzjonijiet stipulati mid-Digriet tal-Ministru responsabbli għas-sikurezza stradali. Huwa pprojbit li dawn l-operaturi jxerrdu tagħrif li jiġi kkomunikat lilhom jew li jagħmlu użu minnu għal skop ieħor li mhux stabbilit fl-ewwel paragrafu.
In-nuqqas ta’ osservanza tad-dispożizzjonijiet ta’ dan l-Artikolu għandu jiġi kkastigat permezz tal-multa prevista għall-kontravenzjonijiet tal-ħames klassi. »
Artikolu 2
Id-dispożizzjonijiet tal-Artikolu 1 jidħlu fis-seħħ l-għada li jiġi ppubblikat id-Digriet stabbilit fl-istess Artkolu. 
Artikolu 3
Il-Garde des Sceaux, il-Ministru għall-Ġustizzja u l-Ministru tal-Intern huma responsabbli għall-implimentazzjoni ta’ dan id-Digriet, li se jiġi ppublikat fil-Ġurnal Uffiċjali tar-Repubblika Franċiża.
Magħmul fil- 
Għall-Prim Ministru:
Il-Garde des Sceaux, il-Ministru għall-Ġustizzja,
Jean-Jacques URVOAS
Il-Ministru għall-Intern,
Matthias FEKL
